
ফুটিল রাধার কথা অতি ধীরে ধীরে

সরমে জড়িত কণ্ঠ,অস্পষ্ট ভাষায়;

বীণায় হইল যেন প্রথম মুর্চ্ছনা,

বলিতে লাগিল রাধা তখন তাঁহায়।


প্রথম সাক্ষাৎ হ’তে কেমনে রাধিকা

পক্ষপাতী হইলেন দেবব্রত প্রতি;

প্রথমে বন্ধুতা,পরে চিত্তের বিকার,

চিত্তের বিকারে হ’ল প্রবলা আসক্তি।


আসক্তি হইল ক্রমে গাঢ় অনুরাগ,

রাধার করিল প্রাণ আকুলতা ময়;

তিনি ধ্যান, তিনি জ্ঞান, জীবন ঈশ্বর

রাধিকা হইল শেষে তাঁহাতে তন্ময়।


বলিল গর্জ্জিয়া রাধা প্রাণের আবেগে,

“চাহিনা রাখিতে আর এ ছার পরাণ;

যদি নাহি পাই তোমা,গরল সেবনে

করিব সকল জ্বালা শীঘ্র অবসান।


“চাহিনা থাকিতে আর এই পুর মাঝে,

এখানে থাকিতে মম নাহি অধিকার

মনে মনে পাপী আমি,পতির অযোগ্যা,

ধরম করম সব গিয়াছে আমার।

